
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЦУУРАЙ

	«Цэнхэр уулс» сувиллын газар, үдээс хойш эзгүйрсэн элст эрэг, далайн уснаас гэнэт гарч ирсэн жаал охин... үүнээс хойш лав л гучин жил өнгөрч дээ.

	Би эрэг дээр чулуу эрнэ. Саяхан далайн шуурга дэгдэж долгис элст эргийг мөлхөн өнгөрч сувиллын газрын цагаан ханыг, долоож байсан билээ. Эдүгээ цэнхэр туяатай хүрэн бор элсэн зурвас, ус элсний завсарт харгин шаагих хайрга чулуу ил гарчээ. Энэ нойтон элс бүр хатуурч дагтаршаад дээр нь мөр ч үл гарна. Элсэн чихэр шиг нарийн хайрга, оюу номины өнгөт мөлгөрхөн чулуу, хүлхэж хүлхчихсэн мөсөн чихэр шиг гялгар бөөрөнхий шилэн чулуу, үхсэн хавч, эхүүн үнэртэй ялзарсан замаг эргээр дүүрэн. Хүчит долгион далайн ёроолын эрдэнийн чулууг эрэг дээр гаргаж хаядаг гэдгийг мэдэх тул би элсэн эргийг нэгд нэгэнгүй нэгжиж чулуу бүхнийг шинжилж байлаа.

	— Хүүеэ миний өмд дээр яагаад суучхав? гэх гонгиносон дуу гарахад өлийж харвал урдхан талд минь чөргөр нарийхан хөл гартай, хавирга нь хүртэл зурайн харагдах туранхай жаал охин чармаа нүцгэн зогсож байлаа. Нойтон ус нүүр лүү нь буугаад борлож амжаагүй нялх цагаан бие дээр нь усан дуслууд бөнжгөнөж, даарснаас ов тов хөхөлбий бижрүү үзэгдэнэ.

	Охин тонгосхийж хөх судалтай шар өмдөө миний дороос суга татан аваад чулуун дээр шидэж орхив. Өөрөө алтан элсний хунгар дээр тарайн хэвтэж хажуу бөөр лүүгээ элс утган овоолж гарлаа.

	— Хувцсаа өмсдөг ч болоосой гэж намайг хэлэхэд

	— Яах юм бэ? Ингэж шарвал дээр шүү дээ.

	— Ичихгүй ээ?

	— «Жижиг хүүхдэд энэ хамаагүй» гэж ээж хэлсэн. Тэгээд ч хувцастайгаа усанд орвол өвчин олно гэсэн. Би өвдчихвөл надтай орооцолдож байх зав түүнд байхгүй.

	Барзгар хар чулуунуудын дунд гэнэт нэг юм гялсхийсэн нь дусал нулимс шиг жижигхэн болор ажээ. Би өврөөсөө тамхины хайрцаг гаргаж ирээд цуглуулгадаа нэмэрлэж орхив.

	— Алив үзүүлээч!..

	Охин нойтон үсээ хойш болгож бор бор сэвхтэй жоохон хацар, муужгай шиг ногоон нүд, шантгар хамар, бараг чихээ хүрэх шахсан том амаа ил гаргаж чулуунуудыг минь ширтэн зогсоно.

	Нимгэн зулсан хөвөн дээр зүрхэн хэлбэрт тунгалаг ягаан чон чулуу, түүнээс арай том, гэхдээ харгианд идэгдээгүй бас нэг тийм чулуу, хээтэй шаазан бүрээстэй дундаа дүлий бор өнгөтэй хэдэн чулуу, нэг нь далайн одны хэлбэртэй, нөгөө нь наймалжны янзтай, хоёр сонин чулуужилт, тамхины утаа шиг чулуун бөгж, бараан шилэнд уусаж тогтсон манан шиг утаат болор энэ миний цуглуулга билээ.

	— Бүгдийг нь өнөөдөр цуглуулчих аа юу?

	— За яалаа гэж дээ, бүх насаараа цуглуулсан чулуу минь байхгүй юу.

	— Яасан ч бага юм бэ?

	— Өөрөө цуглуулаад үз л дээ.

	Охин туранхай горзгор мөрөө хавчиж

	— Яамайш дээ. Энэ муусайн чулууны төлөө халуун наранд өдөржин мөлхөх үү?

	— Еэ тэнэг, нүцгэн тэнэг! гэж намайг зүхэхэд

	— Чи өөрөө тэнэг юм. Шуудангийн марк бас цуглуулдаг биз?

	— Цуглуулахгүй яадаг юм бэ?

	— Тамхины хайрцаг?

	— Бага байхдаа цуглуулж л байсан.

	— Өөр чи тэгээд юу цуглуулдаг юм бэ?

	— Надад урьд эрвээхэйн цуглуулга байсан... 

	Энэ нь мань хүнд лавтай таалагдана гэж бодлоо. Би яагаад ч юм бэ, бүү мэд, түүнд таалагдах сан гэж санасан юм. 

	Тэгтэл мань хүн:

	— Фүү, новш хэмээн дээд уруулаа ярзайлгаад, — Бодвол, чи толгойг нь бяцлаад энгэрийн зүүгээр хатгадаг биз дээ? гэж байна.

	— Тэгж ч ярихгүй, би эфирээр хордуулдаг байсан.

	— Ялгаагүй л ярга шүү дээ. Алж хядахад би хэтээсээ дургүй.

	Би

	— Өөр юу цуглуулдаг байсан гэж бодно? гэж асуугаад жаахан бодож байснаа янз бүрийн унадаг дугуйны марк цуглуулдаг байсан гэлээ.

	— Нээрэн үү!

	— Нээрээ, нээрэн. Би гудамжаар гүйж дугуйтай хүн болгон дээр очоод: «Ахаа таны дугуй ямар пүүсийх вэ» гэж асуудаг байсан. Тэгэхэд дугуйчид «Дукс», «Латвелла» эсвэл «Оппель» гэж хэлнэ. Тийм байдлаар би дугуйны марк цуглуулж байсан. Харин «Эндфильд модели Ройаль» олддоггүй байсан. Өдөр бүхэн Любяны талбай руу гүйж, нэг удаа трамвай доогуур орчих шахсан, гэхдээ «Эндфильд Ройаль»-аа олсон шүү. Ямар марктай гэж бодно. Латины том Р үсэгтэй хөхөлбий ягаан марк байдаг юм.

	Энэ бүхнийг ярихдаа би үгийг минь таслуужин гэж айхдаа нэг амьсгаагаар дуржигнуулж орхилоо. 

	Охин гэтэл дооглосонгүй харин ч их л сонирхсон байдалтай чагнаж, тэр ч байтугай элс самран асгахаа болиод над руу харан:

	— Энэ ч дажгүй юм аа. Чамд л гэж нууцаа хэлэхэд би бас юм цуглуулдаг гээд том амаараа инээмсэглэж зогсов.

	— Юу цуглуулдаг юм бэ?

	— Цуурай. Зөндөөг цуглуулсан. Шил шиг цээл тунгалаг цуурай ч буй, гуулин бүрээ шиг дуутай ч бий, гурван хоолойн хоршил ч бий, асгаран нурах мэт цуурай ч бий, өөр бас... 

	— Бүү худал донгос! гэж намайг хэлэхэд тэр бээр муужгай ногоон нүдээрээ нэвт шувт ширтэж

	— Тэгвэл чамд үзүүлье л дээ.

	— Тэгье, үзье... 

	— Чамд л үзүүлье. Өөр хэнд ч үгүй шүү. Чамайг гэрийнхэн чинь явуулах юм уу? Их Эмээлийн ууланд авирах болно шүү дээ.

	— Явуулна аа!

	— За тэгвэл маргааш өглөө явъя. Чи хаана суудаг вэ?

	— Далайн эрэгт Болгарынд

	— Бид Тараканийхнийд

	— Тэгвэл чиний ээжийг үзсэн юм байна. Өндөр, хар гэзэгтэй, тийм үү?

	— Тийм ээ. Харин би ээжтэйгээ тэр болгон уулздаггүй шүү.

	— Яагаад тэр бил ээ?

	— Манай ээж бүжиглэх дуртай, гээд нэгэнт хатчихсан зэгэлдүү үсээ сэгсэрснээ, — За нэг шунгачхаад явах уу? гэж хэлээд бүх биед нь элс наалдсан тэр охин үсрэн босож жоохон ягаан тавгаа гялалзуулан далай руу гүйлээ.

	 

	 

	Өглөө нь нартай, салхигүй мөртөө сэрүүвтэрхэн байлаа. Далайн зүгээс сэрүү татан, агаар халж амжаагүй байв. Тамхины утаа шиг сэмжин үүлс нарыг түр халхлахад л замын хайрга, байшингийн хана, дээвэр дээрээс өмнө зүгийн хурц гэрэл алга болж эргэн тойрон барайн далайн зүгийн сэрүүн амьсгал ширүүснэ.

	Их Эмээл ордог жим эхлээд намхан толгодын дундуур тахирлалдаж байснаа ууланд дөхөж ирээд самарт ойн дундуур эгц дээшээ өгсөнө. Энэ жимийг уруйн ус эвдээд жижигхэн гуу жалга шиг болгожээ. Ширүүн борооны дараа энэ жижигхэн гуу жалгаар үерлэх ус уяагаа авсан ботго шиг тонгочиж, ойр хавьдаа түжигнэн харгих боловч навчны шүүдэр хатахаас өмнө газартаа шингэж үгүй болдог билээ.

	Замын дунд орохын багцаанд шинэ танилынхаа нэрийг мэдье гэж шийдээд мод бутнуудын дундуур эрвээхэй шиг дэгдэн яваа хөх судалтай шар өмдөт охиныг дуудан:

	— Хүүеэ, чиний нэрийг хэн гэдэг юм бэ? гэвэл мань хүн зогсож, би ч зэрэгцээд очлоо. Самрын модод энд сийрч усан онгоцны буудал, манай тосгоны хэдэн жижиг байшин ил гарчээ. Аварга их далайн ус тэнгэр газрын савслага тулж тэрнээс цааш нэг их манантаж давхарласан судлууд хязгааргүй үргэлжилнэ. Буудлын тэндэх ус бол номхон дорой дүр үзүүлэвч, эргийн дагуу цагаан хөөс сахруулж түүнийг хэмлэнэ.

	Охин санаашрангуй байдлаар:

	— Чамд юу гэж хэлэхээ мэдэхгүй байна. Би их балай нэртэй, намайг Викторина гэдэг юм. Хүмүүс бол Витька л гэж дууддаг

	— Вика гэвэл болох уу?

	— Түй, шал балай юм! гэж давхар соёогоо цухуйлган өгүүлэв.

	— Яагаа вt? Вика гэдэг чинь зэрлэг вандуйг л хэлдэг биз дээ?

	— Тэрийг чинь бас хулганын ч гэж нэрлэдэг юм. Хулганыг би үзэн яддаг.

	— За тэгвэл яах вэ. Витька л болог, намайг Сережа гэдэг. Одоо хол уу?

	— Ядраа юу? Ой хамгаалагчийг одоохон өнгөрнө. Тэгээд л Их Эмээлд хүрнэ дээ, гэлээ.

	Гэвч бид хурц үнэрт моддын дундуур зөндөө их явж байж, ёотон түрхсэн юм шиг наанги элстэй чулуут замд гарч ирлээ. Тэнд нь нэг жаахан тэгш газар үзэгдэж, ой хамгаалагчийнх шовгор гүйлс моддын дунд харагдлаа.

	Биднийг тэр хөөрхөн байшинд дөхөж очиход гэв гэнэт нохой хуцаж, гинж хангинаад хоёр том халтар нохой уяагаараа төмөр утас даган гүйж агаарт цоройх боловч хүзүүвчиндээ татагдан багтарч урт улаан хэлээ унжуулан хэвтэв.

	— Айлтгүй ээ. Хүрдэггүй юм гэж Витька тайван хэлээд цааш явав.

	Нохдын шүд хагас алхмын цаана хавирч, үс зогдорт нь наалдсан өвс өргөс, сарталзан байгаа хамрын нүх тодоос тод харагдаж, гагцхүү нүд нь сахлаг үсэн дотроосоо үл үзэгдэнэ. Гайхалтай нь хүн гарч ирж нохойгоо хорихгүй юм. Гэвч хэчнээн зүтгэн тэмүүлэвч бидэнд хүрэхгүй ажээ. Үүнд нэгэнт итгэсэн хойно баяртай бахтай санагдана. Бидний аян учир битүүлэг дуу хоолой шингэсэн асга хад, агуй, нүхний зүг улам дөтөлсөөр бөгөөд, зоригтнуудын замыг отох догшин харуулууд нь алга. Энэхүү далд нүдтэй, улаан амтай, сэгсгэр ноход луу нь юм байлгүй.

	Дахиад л бид нарийн замд орж бэлээ бодвол арай сийрэг мод бутнуудын дундуур сүлжин явав. Олонх бут нь энд хатаж зарим нь навч аалзны шүлсэнд орооцолдон өт хорхойд идэгджээ.

	Би ядраад Витькад уур хүрч явлаа. Мань хүн саваа шиг нарийн хоёр хөлөөрөө цуцахыг мэдэхгүй алхсаар байлаа. Гэтэл гэнэтхэн нүдний өмнө цэлсхийж, тачирхан ногоотой уулын хажуу, өндөр саарал цохио сүмбэрлэн үзэгдэв.

	— Чөтгөрийн хуруу! гэж Витька явуут дундаа хэллээ. Биднийг ойртох тутам, саарал цохио улам өндөр болж, сүүдэрт нь ороход хязгааргүй аварга том хадан хясаа болж чөтгөрийн хуруу биш, чөтгөрийн цамхаг гэмээр, тэгэх тэгэхдээ аймшигт харанхуй цамхаг гэмээр ажээ. Витька миний бодлыг таасан юм шиг:

	— Хэчнээн хүн, үүний оройд гарах гэж оролдсон гэж санана. Зарим нь унаж үхсэн, зарим нь хөл гараа хугалж, ганцхан франц хүн дээр нь гарч чадсан юм гэнэ билээ.

	— Яаж чад аа вэ?

	— Гарч ч чадсан... бууж л харин чадаагүй. Тэндээ галзуурч сүүлдээ өлсөж үхсэн гэдэг. Гэхдээ овоо шүү.

	Чөтгөрийн хуруунд тулж очсон хойноо Витька дуугаа нам болгож:

	— За энд гэснээ хэдэн алхам ухраад, "Сережа!" гэж зөөлхөн дуудав.

	Чөтгөрийн хурууны гүн дундаас гарав уу гэмээр дооглонгуй нуудгай дуу чихний хажууханд гарав.

	Би хэрдхийн цочиж, хадны дэргэдээс өөрийн эрхгүй холдтол өөдөөс минь далайн зүгээс

	— Сережа!.. гэж цээл нарийн хоолойгоор цалгин хэлэв.

	Гэтэл тэртээ дээрээс

	— Сережа!.. гэж гиншин дуудах шиг боллоо.

	— Ээ чөтгөр!.. гэж намайг бөглүү хоолойгоор уулга алдахад

	— Ээ чөтгөр!.. гэж чихний хажууханд шивнээд далайн зүгээс ч:

	— Чөтгөр!..

	Хясааны оройгоос ч:

	— Чөтгөр!.. хэмээн дуу алдан байлаа.

	Энэхүү үл үзэгдэх шоочдын хоолой тус бүрдээ өөр өөрийн зан араншинтай юм. Шивнэн хэлж буй нь нуудгай бөгөөд хорлонтой дүмбэн, тэнгисийн дуу хөх инээдтэй адилхан, хясааны оройн дуу болбол тайтгарахыг үл мэдэх усан нүдтийн уйлах чимээ юм.

	— Алив, нэг юм хашхираач! гэж Витькаг хэлэхэд чихний хажууд үгийг нь тасалж «Алив» гэж шивнэснээ «нэг юм...» гэж тохуурхан хэлээд «хашхираач» гэдгийг нь уйлагнан гуйж байна.

	Би арай гэж нэг юм:

	— Цэнхэр уул! хэмээн хашхирвал гурван хоолойн цуурай давтаж байлаа.

	Дараа нь би зөндөө олон янз бүрийн үг хашхирч, хэлж, шивнэвч цуурайны чих сонор ажээ. Зарим үгийг би өөрөө ч сонсохооргүй зөөлөн хэлж үзсэн боловч хариуг сонсож байлаа. Би айж цочрохоо нэгэнт больсон, гэвч чихэнд шивнэх үг бүрээс нуруу руу хүйт оргиж, эхэр татах дуунаас нь зүрх пэлбэлзэж байв.

	— Баяртай! гэж хэлээд Витькаг холдон явахад би хойноос нь ухасхийн гүйлээ. 

	Хагацлын үг явуут дунд миний сонсголыг хорлонтой ороолгож, тэнгис хязгааргүй аг маг хөхөрч, хясааны оргил — Баяртай! хэмээн уйлагнаж байна.

	Бид далайн зүг жаал яваад харанхуй хар ангалын ирмэгт тулж очив. Баруун зүүн талд нь уулсын орой сэрвийж, бидний дор хараа гүйцэхгүй хар нүх манарч үзэгдэнэ. Хэрэв чөтгөрийн хуруу газар луу шургаж орвол тийм нэгэн их хар нүх үлдээх сэн биз ээ. Хавцлын ёроолд аварга амьтны соёо шиг хад цохио арсайлдаж, тэр хясаануудын бөөрийг бэхийн өнгөт далайн усан эвхрэн балбаж байна. Ямар нэгэн шувуу хөшиж хөлдсөн юм шиг үл хөдлөх далавчаа дэлгээд энэ гүн ёроол руу эргэлдэн доошилж байна.

	Энд ямар нэгэн юм дуусаагүй мэт, аварга том чулуун хуруунуудыг газраас тасалж, харанхуй хар худаг ухсан, тэр догшин хүч, харанхуй хавцалд үзүүр ёзоортой хад асга тогтоож, далайн зөөлөн хэлээр түүнийгээ билүүдэж байх тэр хүчнүүд тэнцвэрээ олж амжаагүй байна уу даа гэлтэй. Эргэн тойрон болон хөлийн дор байгаа энэ хадан ертөнц нэг л хэврэг, хөнгөн, нууц дотоод хүчрэлтэй, тэгээд ч бүтэж боловсрох хязгаар луугаа тэмүүлэн байна уу гэлтэй байж дээ. Мэдээж хэрэг тэгэхэд би өөрийгөө зовоосон тэрхүү түгшүүрт бодол ухааныг Их Эмээлийн ирмэг дээр сууж байхдаа тийм гэж нэрлэж чадахгүй байсан л даа.

	Витька хавцлын ирмэг дээр түрүүлгээ харж хэвтээд намайг дуудлаа. Би дэргэд нь очиж халуун чулуун дээр хэвтээд доош харвал нөгөө харанхуй хавцлын аймшиг арилж доошоо харахад амар хялбар болсон байлаа.

	Витька хавцлын ирмэг рүү өнгийж:

	— Хүүе!.. хэмээн хашхирахад нэгэн хором чимээгүй байснаа бүдүүн аргил дуу бүрээдэн

	Үүг... гэж хүнгэнэв.

	Энэ дуу хэдий аргил бүдүүн хүчтэй боловч аймшигтай биш, харанхуй хавцалд орогнох аварга амьтан элдэв хорон санаагүй байх гэмээр.

	— Анхны эм хүн хэн бэ? гэж Витька асуухад хавцал жаахан бодож байснаа

	— Ева!.. гэж хариулах шиг боллоо.

	— Хүүеэ, Их Эмээлээс далай руу бууж чадсан хүн байхгүй. Нэг ах дунд нь очоод гацчихсан юм гэнэ билээ.

	— Тэгээд бас өлсөж үхсэн үү? гэж намайг доогтой асуухад Витька

	— Үгүй түүнд олс хаяж өгөөд татаж гаргасан юм. Миний бодлоор бол бууж болмоор санагдана.

	— Оролдоод үзэх үү?

	— Үзье! гэх түүний хөгжилтэй энгийн үгэнд үнэн хүсэл байгааг мэдээд би жаахан сандарч:

	— Дараа болох уу даа гэж тоглохчоо боллоо.

	— Тэгвэл явъя. Сайн суугаарай! гэж хавцлын зүг хашхираад Витькаг үсрэн босоход хавцал

	— Суугаарай! гэж хэлэх нь сонстов.

	Би түүнтэй дахиад яримаар байсан боловч Витька намайг цааш хөтлөн одлоо.

	Витькагийн үгээр шил шиг цуурай, хутганы сорви шиг нарийн ангалд байдаг гэнэ. Энд ямар ч бүдүүн хэлсэн үг чарлах мэт нарийхан болж сонсогддог ажээ. Бас нэг зэвүүн юм нь юу гэвэл хэлсэн үгийг нарийсгаад зогсохгүй ам хавцалтай удтал хадгалж хулганын дуу шиг гонгинож жингэнээд байдаг байлаа.

	Бид энд саатсангүй, цааш явлаа. Эдүгээ огцом хясаа өөд авирч заримдаа өргөс хатгасан хатуу өвсөн дээгүүр, заримдаа тогтох дөрөөлөх юмгүй гөлгөр хадан дээгүүр мацсаар яваад бөөн бөөн үхэр чулуутай тагтанд гарч ирлээ. Эндхийн үхэр чулуу бүхэн өөр өөрийн дүрс хэлбэртэй, энд усан онгоц шиг, танк шиг, бух шиг чулуу өчнөөн төчнөөн... 

	Энэ бүх чулуун бодис юмс, бодис юмсын хэлтэрхийнүүд хоорондоо бөмбөг наадан тоглох шиг хэлсэн үг бүрийг хормын дотор бие биедээ дамжуулан тоглох бөгөөд үүнийг асгаран нурах мэт бутархай цуурай гэж нэрлэсэн юм байна.

	Гэхдээ хамгийн гайхамшигтай цуурайны тухай Витька урьд нь надад ганц үг дурсаагүй байлаа. Бид тэр өөд мөлхөж, хөл гарын хөдөлгөөнөөр нурсан чулуу өөрөөсөө том бусад чулууг хөндөн дагуулж архан талд минь пижигнэсэн их чимээ гарсаар байлаа. Бидний түрүүчийн толгой эргээд байсан ангалын ирмэг өчүүхэн зүйл байсныг би эргэж хараад сая мэдэв. Далай эндээс тэгш толигор биш, тэнгэр газрын савсалганд нэгэн их хүнхэр хязгааргүй орчин үүсгээд тэр нь нүд гүйцэх бүхний дээгүүр эрхэмсэг давамгай байдлыг илтгэх ажээ. Чөтгөрийн хуруунууд ч бидний хэт өндөрт гарсны гэрч болж тэртээ дор ёрдойж үзэгдэнэ.

	Витька уулын зүрх рүү харван орж уу гэмээр гүнзгий хар нүхний хагас дугуй амсар дээр очиж зогсоход би тэр лүү нь шагайж харлаа. Нүд харанхуйд дасаад ирэхийн цагт адартаа урт чулуун унжлагуудтай том агуй болохыг нь мэдлээ. Агуйн хананаас ногоон, улаан, хөх туяа гарч, бунхны үнэр ханхлахад нь би өөрийн эрхгүй ухрав.

	Витька агуйн ам руу толгойгоо шургуулаад:

	— Сайн уу? гэж хашхирахад агуй дотор олон торх өнхрүүлэв үү гэмээр хачин жигтэй чимээ гарч булан тохой бүрдээ мөргөн будилж яриглан байснаа уулын амьсгаа гэмээр нэгэн хий өөдөөс гарч ирэв.

	Би Витькаг бишрэн хүндлэн харж зогслоо. Сэвх болсон туранхай царайтай, даахирсан зэгэл үстэй, уруулан дороос ямагт цухуйх давхар соёо, гялалзсан ногоон нүдтэй тэр бээр дагуулж авчирсан илбэ шидийн газар орон дундаа өөрөө ч бас үлгэрийн юм шиг санагдав.

	— Алив, хашхир! гэж Витькаг тушаахад би уулын жижиг хар ам руу тонгойгоод «Аа» гэж цочмог дуугарвал дахиад л аахилж уухилж байснаа эндхийн биш, эвгүй үнэртэй хүйтэн амьсгаа нүүр лүү ханхийв. Учир битүүлэг зэрлэг хоолойтой энэ аварга том хадан хясаа, чулуун хавцлын дунд өчүүхэн арчаагүй байдлаа гэнэт ухаарахуй, жигтэйхэн ганцаардмал байдал намайг эзэмдэж уйтгар төрүүлэв.

	— Явъя, эндээс зайлъя! гэж би сэтгэлд орогносон түгшүүрийг Витькад гарган хэлж уруудлаа.

	Цаашид явах бидний зам бол ямагт доош хөтлөх эцэс төгсгөлгүй уруудалт байлаа. Энэ замд бидний дэргэдүүр дахиад л үхэр чулуун булш, чөтгөрийн хуруу, самрын хувхай мод, ой хамгаалагчийн гинжтэй ноход, цэцэглэн буй бутас жирэлзэн өнгөрч уулын зүгээс тосгоныг тусгаарласан хуурай шургааган хашаа хүрээд л сая тэгшрэв... 

	Гудамж руу орж ирээд:

	— За яав? Сонин байв уу? гэж Витька асуулаа.

	Дассан сурсан зан авир өөрийн гудамжинд гишгэнгүүт эргэн ирж, Витька ч гэсэн ойн савдгуудын шидэт эзэгтэй байхаа болиод нөгөө л ясархаг, царай муут охин болж хувирав. Тэгээд би энэ муугийн өмнө аймхайгаа харуулсан гэж үү гэхээс ой гутах шиг болж

	— За яах вэ сонин л байлаа. Гэхдээ ямар цуглуулга гэх вэ дээ гэж тоомжиргүй хэллээ.

	— Чамд бол хайрцагт хийгээд л өвөртөлбөл цуглуулга биз дээ?

	— Үгүй л дээ. Яалаа гэж. Цуурай бол хүн бүхэнд дуугарна. Ганц чамд биш... Тийм биз дээ?

	Витька миний зүг ихэд гайхсан байдалтай удаан гэгч харж харж:

	— Тэгээд яагаа вэ. Надад харамлах юм алга! гэж хэлчхээд үсээ сэжиж, гэрийнхээ зүг одож билээ.

	Би Витькатай үерхлээ. Бид хоёр Темрюк-Кая, Хуримын уулыг нэгжин бэдэрч хуримын ууланд хиймэл агуйн тэндээс мэлхий шиг гуаглах цуурай олсон. Харин Темрюк-Кая тоо томшгүй сархиагтай, тэнгэр зүссэн оргилтой мөртөө ганц олигтой цуурай байсангүй.

	Бид хоёр бараг салдаггүй байв. Түүний усанд нүцгэн ордогт би бүр дасаж орхиод, тэр ч байтугай Витькаг oxин хүүхэд гэж ер бодохоо больсон байлаа. Түүний ичиж нэрэлхдэггүй учир утгыг би бас гадарлах болов. Юу гэвэл Витька өөрийгөө дэндүү царай муутай гэж үзээд гаргуунд нь тавьсан байлаа. Өөрийн царай муутайг түүн лүгээ адил үнэн голоосоо, уцаар унтуугүй хүлээн зөвшөөрч чаддаг тийм хүнийг би энэ насандаа үзээгүй. Надад ангийнхаа нэг найз охины тухай ярьж байгаад «Тэр бараг над шиг царай муутай»... гэж хэлэхийг нь хүртэл сонссон билээ.

	Нэг удаа бид хоёр загасчдын зогсоолоос холгүй усанд орж байтал, өндөр эрэг дээрээс бүлэг хөвгүүд бууж ирлээ. Би тэднийг муухан таних боловч ойр дотно танилцах гэсэн миний бүрэгдүүхэн оролдлого бүгд талаар болсон байлаа. Энэ хүүхдүүд бол Цэнхэр уулсын амралтад хэд хэдэн жил амарсан учраас өөрсдийгөө хэзээ язааны эзэн гэж үзээд бусдыг бүлэгтээ хавьтуулдаггүй байсан юм. Удирдагч нь Игорь гэдэг өндөр, тэнхлүүн банди байх.

	Би уснаас гарч эрэг дээр зогсоод алчуураар биеэ арчиж, харин Витька усандаа шунган тоглож байсан үе билээ. Тэр бээр долгион анаж байгаад эвхрэн ирэхэд нь дээр үсэрч гэдсээрээ тэгнэн унана. Долгион дээр жоохон цагаан бөгс нь гялсхийж үзэгдэнэ.

	Хүүхдүүд миний мэндийн хариуд хайнгадуухан ёслоод өнгөрч явах гэтэл улаан шуудаг өмссөн адтай нэгэн хүү Витькаг олж хараад:

	— Хүүе та минь ээ, нүцгэн охин!.. гэж хэлэхэд цаадуул нь хашхирч шуугилдаж бөөн юм болов. Витька ч тэднийг мэдээгүй юм шиг хээвнэг байсаар байлаа. Энэ нь хөвгүүдийн эгдүүг улам хүргэж, галд нэмсэн тос болов. Улаан шуудагт «Энэ охины хөл толгойг нийлүүлчихье» гэсэнд цаадуул нь хөхиүлэн дэмжиж мань эр ч ус руу зүглэлээ. Тэгтэл Витька ирвэс адил ухасхийн чулуу шүүрч,

	— Ойртоод үзээрэй, намалдгийг чинь нээнэ дээ! гэж давхар соёогоо ярзасхийлгэн хэлэв.

	Улаан шуудагт дороо зогсож, хөлөөрөө ус шалингаа,

	— Хүйтэн байна. Орохоо болилоо гэж хэлэхдээ хацар нь шуудаг шигээ улаан боллоо.

	Игорь дөхөж очоод далайн эргийн элсэн дээр суухад улаан шуудагт удирдагчийн бодлыг ойлгож үг дуугүй дэргэд нь ирж суулаа. Бусад хүүхэд ч тэдний жишээгээр ирж Витькаг хувцас алчуур хоёроос нь нягт гинжин холбоогоор таслан суув.

	Витька маш удаан тэсвэрлэж, бүр цаашаа сэлж, эргээд наашилж, усанд шунгаж, ёроолын чулуун дээр сууж эс мэдсэн юм шиг удтал байсан боловч далайн хүйтэн ус хэргээ бүтээв бололтой:

	— Сережа! Миний өмдийг шидээд орхи! гэж хашхирлаа.

	Энэ болтол би өөрөө ч мэдэлгүй биеэ арчсаар байжээ. Зулгарсан арьс хорсон халуу оргиж байсан боловч би арьсаа цоортол арчих гэсэн юм шиг зүлгэсээр л байлаа. Би даанч өчүүхэн арчаагүй байдалд барьц алдан самгардаж байсан боловч Витькагийн шившгийг л хуваалцахгүй гэж хатуу шийдсэн юм.

	— Серёжа, хатагтайнхаа өмдийг хүргэж өг дөө! гэж улаан шуудагтыг хэлэхэд Игорь тохойлдон эргэж намайг заналхийлэн:

	— Туршаад үзээрэй!.. гэв.

	Энэ бол илүү сүрдүүлдэг, тэртэй тэргүй би байрнаасаа хөдлөхгүй байсан л даа. Витька надаас юу ч хүлээгээд нэмэргүй гэдгээ мэдээд өрөвдмөөр эвхэрч туранхай жаахан гэдсээ гараараа халхлаад даарснаасаа ув улаан болсон юм эрүү нь дагжсаар уснаас гарч хөвгүүдийн шүгэлдэн хөхрөлдөхийг эс тоон өмднийхөө зүг харайж хүрэв. Хөвгүүдийн тийнхүү дооглон тохуурхахыг юман чинээнд бодоогүй нь эргээд тэднийгээ ичгүүргүй амьтад болохыг баталсан мэт болов.

	Тэр бээр өрөөсөн хөл дээрээ догонцож, өмднийхөө нөгөө шуумгийг олохгүй жаахан тэвдээд санд мэндхэн хувцаслаж гүйн одохдоо гэнэтхэн эргэж миний зүг:

	— Аймхай!.. Аймхай!.. Өчүүхэн амьтан!.. гэж хашхирлаа.

	Бүхий л үгсийн дотроос Витька хамгийн хорон, гомдмоор шударга бусыг л олж хэллээ. Намайг Игорийн нударганаас айгаагүй гэдгийг ойлгох ёстой. Гэхдээ харваас намайгаа эцсийн бүлэгт хөвгүүдийн өмнө түлэх гэсэн байж л дээ.

	Сүргийн саналыг үл ойшоох их удирдагчийн адал зан байсан уу, эсвэл Витькаг ямар нэгэн байдлаар сонирхсон уу, Игорь надад их л найрсаг хандаж:

	— Хүүеэ, цаадах чинь гажиг юм уу? гэлээ.

	Би ч тийнхүү элэгсэг байдалд нь дорхноо татагдаж

	— Мэдээж гажиг! гэв.

	— Тэгвэл чи яагаад цаадахтайгаа зууралддаг юм бэ?

	Би Витькаг цагаатгах гэсэндээ ч биш, зөвхөн өөрийгөө л хамгаалах гэж:

	— Сонин байдаг юм. Цаадах чинь цуурай цуглуулдаг гэхэд Игорь

	— Юу? гэж ихэд гайхав.

	Би тэдний тийнхүү нөхрийн ёсоор ний нуугүй харьцсанд сэтгэл баахан хөөрч Витькагийн нууцыг цөмийг нь дэлгэж орхив. 

	Игорь:

	— Ямар догь вэ? Гурван жил энд зусахдаа иймэрхүү юм огтоос дуулсангүй гэж сэтгэл хөдлөн өгүүлэхэд улаан шуудагт:

	— Чи дэгсдүүлчхээгүй биз! гэв.

	— Үзвэл үз л дээ гэж намайг хэлэхэд Игорь удирдагчийнхаа үүргийг эргэн санав бололтой:

	— Гүйц ээ! Маргааш хөдөлье! гэснээр энэ яриа дуусав.

	Маргааш нь өглөөнөөс бороо шивэрч, уулын орой савангийн хөөс шиг мананд умбаад хагдарч буй өвсний өнгөтэй далайн шуугиан, үерлэсэн горхины хөөсрөн урсах чимээтэй холилдон байлаа.

	Гэвч Игорийн бүлэг санаснаасаа буцсангүй. Хөлийн дор хэзээний танил жим хөвөрч, голыг нь дагаад хайрга чулуу өнхрүүлэн булингарт горхи жирэлзэн урсана. Самрын бут балын амтаар үнэртэхээ больж харин унаж ялзарсан навч, угаагдаж норсон газрын үнэр нийлж, нэгэн тийм дарс цууны үнэр ханхална. Хөл шаварт лагаж, чулуунд халтирах тул явахад бэрхтэй...

	Ой хамгаалагчийнд ойртож очиход манааны ноход нөгөө л байдгаараа хуцан угтсан боловч нойтон агаарт дуу нь арай зөөлөн, өөрсдөө ч гэсэн үс нь норж зулбайгаад сүр нь баахан дарагджээ. Нүд нь эдүгээ ил гарсан нь чидун жимсний адил үзэгдэнэ.

	За тэр, нөгөө шавжид идэгдсэн бут, зэмдэг болсон навчийг нь салхи зулгааж дуусаад нүцгэн хар мөчрийн нь дундуур далайн уйтгарт бараан өнгө илхэн.

	Чөтгөрийн хуруу үүлэнд халхлагдчихаад удтал харагдахгүй байснаа нэг мэдэх нь ээ тэртээ дээр шовх оргил нь харлан үзэгдэж, дараа нь бүхэлдээ ил гараад, дахин мананд орж үүлэнд умбана. Салхи далайн зүг салхилах боловч, амнаас гарсан уур шиг хөнгөн цагаан үүлс далайн зүгээс нүүх нь гайхалтай сонин байлаа. Энэ үүлс бүр газар дээгүүр мөлхөж чийглэг утаагаар нүүр толгойг минь ороосноо уулын тагтанд шүүдэр болон бууж байв.

	Чөтгөрийн хуруу усан манан дундаас ашгүй нэг сугаран гарч бидний замыг хөндөлдөв.

	— За, алив нөгөө гайхамшгаа үзүүл дээ гэж Игорийн хэлэхэд би:

	— Сонсож бай! гэж баяртай хэлээд нурууны яс хүйтэн оргих танил мэдрэхүйн дор алгаараа дуу чангаруулагч хийж:

	— Хүүе... хэмээн хашхирсан боловч таг чиг. Нөгөө нуудгай хорлон шивнээ ч байхгүй, далайн хөх инээд ч байхгүй, дээд оройн гомдол ч алга. Би чөтгөрийн хуруунд улам ойртож очоод дахиад л хашхирч хөвгүүд ч миний дууг түрэн орилолдов.

	Чөтгөрийн хуруу дуугардаггүй. Бид аргаа барагдтал хашхирч үзсэн боловч ганхийх хариу дуу байдаггүй ээ. Тэгэхэд нь би харанхуй хавцал руу гүйж, хүүхдүүд араас минь гүйлдэв. Тэнд бас хоолойгоо сөөтөл орилсон боловч аварга биетэн хариу өгдөггүй.

	Би бүр бантаж орхиод хавцлаас чөтгөрийн хуруу руу, чөтгөрийн хуруунаас хавцал руу гүйж чадлаа барагдтал хашхирсан боловч нэмэр байдаггүй.

	Би агуйд очвол эрхбиш цуурай сонсоно гэж хөвгүүдийг царай алдан гуйлаа. 

	Тэд өмнө минь бас л тэр уулс шиг чимээгүй аймаар ширүүн зогсож байснаа Игорь:

	— Чал-чаа! гэж ганцхан үг хэлээд бүх бүлгээ дагуулан одлоо.

	Би араас нь салдирхалж, юу болсны учрыг ухаж ядан явав.

	Хүүхдүүдийн дургүйцлийг ч би юман чинээнд санасангүй. Гагцхүү цуурай гардаггүйн нууцыг мэдэх сэн гэдэг хүсэлд автаж явлаа. Уулс зөвхөн Витькагийн дуунд л хариу өгдөг гэж үү? Гэхдээ биднийг хамт явахад надад ч гэсэн дуртай нь аргагүй цуурай хайрлаж байгаагүй бил үү? Эсвэл Витька чулууны дууг хааж чадах түлхүүртэй юм болов уу?

	Гунигт өдрүүд эхэллээ. Витька надтай нийлэхээ больж, түүнийг гомдоолоо гэж ээж хүртэл зэмлэв. Цуурайн тухай тэр оньсого шиг зүйлийг надаас сонсоод ээж минь туршин шинжсэн харцаар ширтэж ширтэж:

	— Ойлгож цөхөх юмгүй. Уул зөвхөн шударга шулуун хүнтэй л ярьдаг юм гэлээ.

	Энэ үг надад ихийг нээж өгсөн, тэгэхдээ л уулын цуурайн нууцыг биш л дээ.

	Бороо зогсохоо больж, далай хоёр хуваагдсан юм шиг санагдана. Эрэг орчимдоо гол горхины элс шороонд булингартаад ухаа хоормог, алсдаа бол цэвэр цэнхэр өнгөтэй. Үргэлжид салхи үлээж өдөр нь борооны усаар шилбүүрдэн, шөнө нь гялаан одтой хар магнаг тэнгэрийн өнгийг дуурайж гэрэл туссан газар дээгүүр найган ганхах бүхний хар сүүдрээр бүжнэ.

	Хэд хэдэн удаа би Витькаг халти харав. Тэр бээр тэнгэр ямар ч байсан далай дээр очиж, нар хэчнээн ховор байсан ч сайхан борлож чадсан байлаа. Эдүгээ би уйдаж ганцаардахдаа өдөр бүхэн ээжийг дагаж зах гардаг болов. Энэ зах дээр орон нутгийн бүтээгдэхүүн: хүнсний ногоо, гүйлсний чангаанз, ямааны сүү, аарц, тараг наймаална. Нэг удаа би Витькаг зах дээр харсан юм. Мань хүн ганцаараа, гартаа сүлжмэл цүнх барьжээ. Нөгөө л хөх судалтай шар өмдтэйгөө элдэв хувин торх, хайрцаг савны хоорондуур хэрхэн сүлжин явж байгаа, улаан лооль өөрөө шилж, хэсэг мах хийллүүлж1 авахыг нь би алдалгүй харж, сайн нөхрөөсөө холдож дээ хэмээн сэтгэл хөндүүрлэн бодсон билээ.

	Анхны нартай өглөө би цэцэрлэгт гарч, унасан чангаанз түүж явтал хэн нэгэн хүн дуудах шиг болов. Харвал явган хаалганы дэргэд усан цэргийнх шиг захтай цагаан цамц, хөх банзал өмссөн жаахан охин зогсож байлаа. Энэ бол Витька байсан боловч эхлээд би шууд таньсангүй. Зэгэлдүүхэн үсээ гялалзтал самнаад ард нь туузаар зангидаж, борхон хүзүүндээ шүрэн зүүлт зүүж, хөлдөө хандгайн арьсан гутал өмсжээ. 

	Би гүйж хүрлээ.

	— Хүүеэ, бид буцлаа гэж Витькаг хэлэхэд би:

	— Яагаад? гэж асуув.

	— Ээж уйдсан юм байх аа. Тэгээд би чамд цуглуулгаа орхих гэсэн юм. Надад одоо хэрэггүй. Чи хүүхдүүдэд үзүүлж тэдэнтэйгээ эвлээрэй.

	— Хэнд ч үзүүлэхгүй гэж намайг хашхиран хэлэхэд Витька

	— Өөрөө мэд. Гэхдээ л чамд үлдэг. Яагаад цуурай гараагүйн учрыг чи олж мэдсэн үү?

	— Цуурай гаргаагүйг нь чи яаж мэдсэн юм бэ?

	— Сонссоон. Учрыг нь олсон уу?

	— Үгүй... 

	— Тэгэхлээр юу л даа, хамгийн гол нь хаанаас хашхирах вэ гэдэгт л байгаа юм. Чөтгөрийн хуруунд бол зөвхөн далайн зүгээс. Чи өөр талаас нь хашхирсан байх. Тэнд ямар ч цуурай байхгүй. Хавцалд бол жаахан өнгийж хананд нь хашхирна. Би чиний толгойг дарж байсныг санана уу? Ангалд бол дуу хол явахыг бодож гүн рүү нь хашхир. Харин агуйд бол хэзээ ч цуурайтай байдаг. Та нар хүрээгүй л дээ. Үхэр чулуунууд бас тийм...

	— Витька гэж намайг тэвдэн эхэлтэл царай нь хувьсхийж:

	— За би гүйлээ, автобус хөдөлчихнө.

	— Москвад уулзах уу?..

	Витька толгой сэгсэрч:

	— Бид Харьковынх шүү дээ.

	— Энд дахиад ирэх үү?

	— Мэдэхгүй ээ. За баяртай.

	Витька ичингүйрэн толгойгоороо дохиод гүйн одов.

	Хаалганы дэргэд ээж зогсоод Витькагийн хойноос удтал ажиглан анхааралтай ширтэж зогсоно.

	— Энэ хэн бэ? гэж ээжийг их л баясангуй асуухад,

	— Яагаа вэ, нөгөө Тараканийхнийд суудаг Витька

	— Яасан хөөрхөн амьтан бэ гэж ээж санаа алдан хэлэв.

	— Үгүй энэ чинь Витька байхгүй юу!

	— Би дүлийрээгүй... Ямар гайхалтай хөөрхөн охин бэ? Тэр шонтгор хамар, хонгор үс, гайхалтай нүд, зорсон юм шиг туяхан бие, жоохон хөл... гээд хойноос нь ширтсээр байлаа.

	Би ээжийн ийм билгийн хараагүйд нь гайхаж, Витькагийн хувьд гомдмоор ч юм шиг санагдаад,

	— Ээж та боль доо. Та тэр амыг нь харсан ч болоосой гэвэл

	Ээж:

	— Яагаа вэ, буянтай том ам!.. Чи юу ч ойлгохгүй юм аа гэв.

	Тэгж хэлээд ээжийг гэр лүүгээ явахад би хойноос нь харж түр зогссоноо эргээд автобусны буудал руу жирийлээ.

	Автобус арай л хөдлөөгүй, хожимдож ирсэн хүмүүс цүнх, саваа чирсээр хойд хаалган дээр чихэлдэж байна. Би цонх онгойлгоогүй талаас нь Витькаг олж харлаа. Хажууд нь хар үстэй, улаан даашинзтай тарган хүүхэн суух нь түүний ээж ажээ.

	Витька бас намайг олж хараад цонхоо онгойлгох гэж бариулаас нь зуурч байдаг хүчээрээ чангаана. Ээж нь нэг юм хэлээд мөрөн дээр нь дарах нь суу гэж буй бололтой. Витька огцом хөдөлж гарыг нь зайлууллаа.

	Автобус мотороороо чарлан шороот замаар яаралгүй хөдлөхөд алтан тоос ард нь хөврөн хоцорно. Би зэрэгцээд явлаа. Витька хөмхийгөө зууж цонхны бариулыг хүчтэй дугтран онгойлгож орхив. Витькаг хөөрхөн гэж бодох нь надад аятай байсан боловч ямагт ил гардаг урт соёо, бараан сэвх ээжийн хэлсэн тэр зургийг гутаагаад байлаа.

	— Хөөе, Витька, ээж чамайг хөөрхөн гэсээн. Чиний үс, нүд, ам, хамар, хөл, гар цөм сайхан, тийм биз дээ, Витька!

	Автобус хурдаа авсан тул би амьсгаадан гүйсээр үгээ арай ядан амжиж хэллээ.

	Витька том амаа ангайн инээж энэ л инээддээ сэтгэлийнхээ сайхныг дэлгэн байх шиг салагдахад нээрэн ч хамгийн хөөрхөн охин байж шүү дээ гэж нүдээрээ үзэн үнэмшив.

	Автобус хүнд ачаандаа түүртэн чарласаар Цэнхэр уулс сувиллын хил болох жижигхэн горхийг модон гүүрээр гарч явахад би гүйхээ болиод зогсож үлдэв. Цонхоор Витькагийн салхинд дарцаглах хонгор үстэй толгой, туранхай бор тохой дахин үзэгдэж, над руу нэг дохиод горхи дээгүүр давуулан мөнгөн зоос шидэж орхив. Агаарт гялалзан ирсэн тэр зоос миний хөлийн дор наанги шороонд шигдэж уналаа. Мөнгө хаясан газраа хэзээ нэг цагт заавал эргэж ирдэг гэсэн үг байдаг билээ.

	Шалавхан бидний буцах өдөр болоосой, би ч бас мөнгө хаяна, тэгээд Витькатай эргэж уулзана гэж тэгэхэд би ихэд мөрөөдөн бодсон юм сан.

	Гэвч энэ нь биелэх тавилангүй байжээ. Сарын дapaa би Цэнхэр уулсаас явахдаа зоос хаяхаа мартчихсан юм л даа.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

